
Sils fastitgs 
dad Andreas Walser

«Diese herrliche Stadt» senumna il proxim toc presentaus dil Teater giuven Grischun
� (cp) Il Teater giuven Grischun envi­
da alla premiera dad in toc che suonda
ils fastitgs digl artist Andreas Walser,
morts igl onn 1932 cun sulet 22 onns.
Gievgia proxima, ils 4 da matg ella
Postremise a Cuera ei la premaudi­
ziun dil toc «Diese herrliche Stadt».
«Diese herrliche Stadt» ha sias ragischs
ella exposiziun davart igl artist grischun
Andreas Walser el Museum d’art a Cue­
ra. 13 giuvenils da Cuera ein sefatschen­
tai cun l’intensitad dalla veta artistica ed
ein suandai ils fastitgs digl artist gri­
schun. Probabel posseda la biografia
dad Andreas Walser, morts ella veglia­
detgna da 22 onns en connex cun siu

consum da drogas, ina certa fascinaziun.
Walser sez ei carschius si a Cuera e gia
sco scolar dalla scola cantunala eis el
vegnius en contact cun ils artists Augus­
to Giacometti ed Ernst Ludwig Kirch­
ner. Igl atun 1928 sa Walser realisar siu
siemi e serender a Paris. Leu creescha el
en cuort temps ina ovra figurativa dètg
voluminusa e scriva dasperas diversas
poesias e brevs. E gest quellas brevs e
poesias han surviu sclo inspiraziun als
giuvens teatrists da sefatschentar cun
l’intensitad dalla veta artistica. Damon­
das dalla pissiun e dil sacrifeci necessa­
ris per insumma sededicar agl art e sche­
bein ils excess e seballontschar datier dil

precipezi ein insumma necessaris per es­
ser creativs. Cun improvisar e luvrar cun
il tgierp ed enteifer la discussiun ein ils
giuvenils s’avischinai alla biografia da
Walser ed ein seconfruntai cun ils agens
basegns e giavischs. Il script e la drama­
turigia derivan da Martina Mutzner, Re-
mo Arpagaus ha cussegliau pertuccont
igl equipament, tgamunau e fatg reschia
han Maria Dunst, Barbara Schneider e 
Roman Weishaupt. 

La premiera ei da veser gievgia proxima allas 
20.00 en la Postremise a Cuera, ulteriuras pro­
ducziuns suondan vendergis, ils 5 e sonda, ils 6 
da matg mintgamai allas 20.00. 
Reservaziuns: theaterchur.ch.

Presentan en cuort lur examinaziuns davart la veta, igl art, la creativitad ed ils agens giavischs. Giuvnas e giuvens dil Teater giuven 
Grischun. FOTO M. HARTMANN

Saltar persuls – enzanua
Ester Vonplon e Jürg Halter exponan a Constanza

� (anr/ac) Fotografias, texts, poesias,
films entran en in dialog. La finamira
dalla fotografa Ester Vonplon e digl au­
tur Jürg Halter. Els lavuran gia dagitg
ensemen e dapi il vendergis vargau ei
l’emprema exposiziun communabla
aviarta el Kunstverein Konstanz. «Saltar
persuls – enzanua» secloma l’exposiziun.
Mo Ester Vonplon e Jürg Halter saultan
quella ga communablamein, dapi il ven­
dergis vargau a Constanza el Kunstverein.
La fotografa Vonplon viva e lavura a Ca­
strisch ed ha recaltgau diversas distinc­
ziuns e sia ovra fotografica ha cattau in re­

sun internaziunal. Halter deriva da Berna
nua ch’el viva e lavura per regla. El vala per
in dils pli interessants auturs e musicists
contemporans cun ina ovra multifara. El­
la tonscha sur il cudisch da poesias via text
da teater e contribuziuns en gasettas. Ton
Vonplon sco Halter han gia collaborau
cun diversas artistas ed artists. Schebein
ch’els dus han gia presentau avon entgins
onns ina ovra communabla cun text e
fotos per il «Tagesanzeiger» ei «Saltar per­
suls – enzanua» l’emprema exposiziun
communabla. Fotografias e films entran
en in dialog cun texts e poesias, vuschs che

s’uneschan en divers spazis e saultan – en­
zanua. In dils motivs principals ella lavur
da Vonplon ei la natira, eis ei da leger ellas
explicaziuns tier l’exposiziun. Ed analog
alla lavur litterara da Halter gioghi l’ab­
senza ina certa rolla. Fotografia e text de­
fineschan in spazi imaginar denter littera­
tura e maletg per il sault digl aspectatur,
speronza buca persuls el Kunstverein
Konstanz.
L’exposiziun en quels stabiliments cuoza ento­
chen ils 2 da fenadur 2017. Ils 21 da matg allas 
11.00 ha in discuors moderaus dalla curatura 
Dorothea Schacht cun Ester Vonplon e Jürg 
Halter liug.

Ester Vonplon 
presenta in 
schatg da sia 
ovra fotografi­
ca en cumbina­
ziun cun il litte­
rat Jürg Halter.

Schluein Glion: Grond cumbat, 
tuttina negins puncts!

� Tochen viaden el temps supple­
mentar dall’emprema mesadad ha
l’equipa da Schluein Glion giu la spe­
ronza da saver procurar per ina sur­
presa el giug encunter il secund dal­
la tabella. Lu ein ils indigens da Wee­
sen denton i en avantatg ed aschia
procurau che Schluein Glion ha stuiu
ir a casa senza puncts. Weesen ha sur­
priu naven dall’entschatta il dictat dil
giug senza saver procurar per grondas
occasiuns da sittar gols, quei malgrad in
surmaun ton el dar bal sco era fisica­
mein. Mo cun in cumbat exemplaric ed
in bien giug defensiv eis ei gartegiau a
Schluein Glion da tener igl adversari na­
ven digl agen gol,  senza sez saver procu­
rar per scenas malsegiras en l’offensiva.
Cuort avon pausa ha la pressiun dils in­
digens lu tuttina aunc purtau fretgs. Mi-
chal Rakovan ha cun in siet ferm e pre­
cis da vegn meters distanza schau ton al­
la defensiun sco era al goli negina schan­
za.

Era duront la secunda mesadad han ils 
indigens dominau per gronda part il 
giug. Cunquei che Schluein Glion ha 
denton vinavon giugau ferm en la defen­
siva eis ei gartegiau pér cuort avon la fin 
a Weesen da decider il giug definitiva­
mein. Ed ei ha duvrau persuenter in sbagl 
dil goli da Schluein Glion che ha menau 
la balla suenter in culp liber en l’atgna 
reit. Mo duas minutas pli tard ha Jakub 

Vojta ch’ei vegnius pér la secunda mesa­
dad sil plaz fatg tut clar cun sittar il 3:0 
cun in bi siet da distanza. 

A Schluein Glion eis ei era duront 
l’entira secunda mesadad buca gartegiau 
da crear occasiuns da marcar in gol. Me­
mia ferms eran ils indigens e memia bein 
stevan els en la defensiun per schar vegnir 
igl adversari dalla Surselva malsegirs avon 
il gol. Per saver crear attaccas malsegiras 
havess Schluein Glion denton era stuiu 
giugar in bienton pli precis e cun empau 
dapli curascha en l’offensiva.

Telegram

FC Weesen – US Schluein Glion 3:0 (1:0)

Moos. – 125 aspectaturs. – AR Kilic

Gols: 45.+2. Rakovan 1:0, 83. Gerath (autogol) 2:0; 
85. Vojta 3:0.

Weesen: Wissmann; Patrick Widmer, Thoma,
Heinzer, Greco; Slajs, Müller, Rakovan (87. Budu-
ri), Dovicak; Kuzel (57. Vojta), Surynek (66. Egli).

Schluein Glion: Gerath; Gallmann, Möglich, Bys-
tron, Welter; Dermont, Bundi (35. Luca Vinzens), 
Ramon Derungs, Berni (78. Bonolini); Livio De-
rungs (67. Tschalér), Gabriel Derungs.

Remarcas: Schluein Glion senza Albin ed An-
dreoli (omisdus blessai), Nay (absents). – Admo-
niziuns: 33. Thoma (reclamar), 59. Ramon De-
rungs (foul), 87. Bonolini (reclamar). – 35. Bundi 
curdaus ora blessaus. – Relaziun da corners: 9:0.

Beat Dermont

Carrussel, carrussel – ni digl 
affon che viveva sin ina plonta 

In cudisch da canzuns da Flavio Bundi e Roman Weishaupt

� (cp) Il Chor d’affons Surselva ha fe­
stivau igl onn vargau siu 10avel anni­
versari cun in teater musical creaus 
aposta per quei giubileum. La Lia Ru­
mantscha ha uss ediu las canzuns dil 
musical sut il tetel «Carrussel, carrus­
sel – ni digl affon che viveva sin ina 
plonta». Il cudisch cun disc cumpact 
cuntegn dudisch canzuns cun accumpi­
gnament da clavazin e cuortas historias 
leutier. «Carrussel, carrussel – ni digl af­
fon che viveva sin ina plonta» meina el 
mund magic e fabulus dall’affonza. Tut 
fideivla al motto «Cun ils affons – per ils 
affons» ha Rilana Cadruvi, musicista e 
dirigenta dil Chor d’affons Surselva, rim­
nau patratgs, siemis ed ideas dallas can­
taduras e dils cantadurs giuvens duront 
ed agl ur dallas emprovas cun il chor. Il 
cumponist Flavio Bundi ed igl autur Ro-
man Weishaupt han seschau inspirar da 

quei scazi imaginativ affonil e raquentan 
en in lungatg plein poesia dallas fanta­
sias, dils plaschers e dallas temas dils af­
fons.

Il cudisch cuntegn dudisch canzuns 
en pliras vuschs ed in rapp – cun ina cu­
orta instrucziun d’in rappader professiu­
nal – sco era ils accumpignaments per 
clavazin ed ils accords per ghitara. El 
vegn cumpletaus d’in disc cumpact cun 
ina registraziun dil Chor d’affons Sursel­
va ed ina versiun instrumentala ch’ins sa 
duvrar sco musica accumpignonta.

La Lia Rumantscha ha ediu l’ovra ed envida alla 
vernissascha cun participaziun dil Chor d’af­
fons Surselva. L’occurrenza ha liug ils 7 da 
matg 2017 allas 16.00 en la Fermata a Falera. 
L’entrada ei libra.
Il cudisch cun disc cumpact cuosta 39.– francs 
e sa vegnir cumpraus sut liarumantscha.ch, per 
telefon 081 258 32 22 ni ellas librarias da vossa 
regiun.

La Lia Rumantscha 
ha ediu il teater mu­
sical «Carrussel, 
carrussel – ni digl 
affon che viveva sin 
ina plonta». MAD

